
373 hitz
analisia  - Alberto Barandiaran 

Zuzendaritzak kritikak entzun behar ditu 

EIEren Zuzendaritza Batzordeak ez luke ondo egingo bolo-bolo dabilen isileko eztabaida aintzat hartuko ez balu. Ez luke ondo egingo bakar batzuen boutade edo ezinegona delakoan, itsu-itsuan aurrera jarraitzea erabakiko balu. Esanguratsuak dira oso iritzi emaileak, eta kritikak, horretarako erabili diren bideak gorabehera, arrazoituak daude. Eta ezin ezkuta daitekeen urrutiratzea antzematen da idazle askorengan. 

Askotan, zenbat aulki hutsik dauden zenbatzea baino, garrantzitsuagoa da zenbat aulki beteta dauden zenbatzea, egia da. Adierazgarriagoa da. Baina kongresuaren inguruan antolatu den eztabaidan ezin esan parte-hartze handia egon denik. Ezin esan hamar lagun asko direnik ia laurehun bazkide dituen elkarte batentzat. Eta horiek izan ziren izan, izan, bizpahiru gutxiago, egia esanda Bilbon egin zen kongresuan parte hartu zutenak. Nafarroa aitzina izeneko plan estrategikoaren eztabaidetan ere, lau bat idazle ibili dira bueltan. Ez dira zenbaki hutsak. Urrutiramendua erakusten dute. Ez axolagabekeria, edo konformismoa edo. Urrutiramendua da. Elkartea gidatzeko hautatuak daudenek ez lukete ondo egingo horren arrazoietan sakonduko ez balute. 

Andolin Eguzkitza aurreko lehendakariak, 1997an Miarritzen egin zen Galeusca zela-eta, hainbat euskal idazleri egin zien errieta historikoa da. Haiek zirela okerrenak. Kataluniatik eta Galizatik etorritakoak gehiago zirela. Baina errieta jaso zuen horietako batek gogoratzen duenez, lehendakariak ez zuen behin ere aipatu autokritika hitza. Oraingo zuzendaritzak ez ote luke aztertu behar zergatik bazkideek ez duten elkartearen gerorako horren garrantzitsuak diren eztabaidetan parte hartzen? Ez luke aztertu behar zergatik hainbatek, etsita eta amorratuta beren iritziak ez direlako kontuan hartzen, idazki korrosibo eta gehiegizkoa argitaratu nahiago duten kritikak azalarazteko? 

Azkar hazi da elkartea, ez da dudarik. Aurrekontuak hazi diren abiada berean ia. Eta horrek halako korronte handia ekarri du, eta azkar hartu dira erabaki batzuk. Eta erabaki batzuk ez dira ondo azaldu, edo, besterik gabe, ez dira azaldu. Eta batzuk gaizki hartu dira. Akaso ez dira munta handikoak, ez dago ezer legez kontrakorik, baina ez dira oso zuzenak izan. Eta kontuan hartu behar da idazleen elkartea dela EIE. Kontuan hartu behar da protagonismo hitza aipatze hutsak azkura sortzen duela. 

Elkarteak ez luke ondo egingo dagoen krisiari adarretatik heldu eta konpontzeko bideak jarriko ez balitu. Sikiera ura bere bidetik atera ez dadin. Sikiera bazkide gehiagok elkartea utz ez dezaten. Sikiera egungo zuzendaritzak orain daukan baino babes handiagoa eduki dezan. Ezohiko batzarren bat, akaso? 

